IDL 2969: Diego GRACIAN de Alderete to loannes DANTISCUS, Madrid, 1546-06-03

Qua de re non unicae tantum epistolae ad me et alios, sed multae tua propria manu ad Isabellam
matrem scriptae apud me exstant, quas ego omnes incolumes asservo quamquam nihil opus est testi-
moniis his, qui te et illam norunt, quae maxima turba est, apud quos saltim ex facie et corporis line-
amentis tua convinceretur. Nisi quis velit postulare ostendi sibi solem, cum hoc multis testibus ma-
gnae fidei et auctoritatis probetur, quorum aliquot iurati nuper ita re cogente in symbolum veritatis
convenerunt. Veluti cernere est in hoc uno instrumento dictorum et depositionum eorum aliorsum
facto, nempe ut filia, tamquam unica heres, succedere posset hereditati matris Isabellae, quae cum
anno praeterito apud nos ad ultimum vitae discrimen laboraret, non licebat ei iure regni testamen-
tum condere aut filiam et nepotes heredes instituere, nisi prius depositione testium constaret iudici
eandem ipsam Dantiscam utriusque filiam naturalem esse. Sed res ipsa multo melius in considera-
tionem venit, quoniam non adeo liberalis haberis, ut filiam alienam tot annis aleres eique argentum
dimitteres, ni Tua esset. Cuius monitis si ego paruissem non esset, quod cum verbum unum essem
commutaturus, quae mihi hoc semper occinebat, ut spem omnem recta in Dominum Deum colloca-

remus, quem unum praecipue patrem ac benefactorem agnoscabat.



